
				ఈ పుట అచ్చుదిద్దబడ్డది

సీ. ప్రహ్లాద నారద బలి భీష్మ రుక్మాంగ

               దార్జున పుండరీ కాంబరీష

     సనకసనందన శౌనక వ్యాస ప

               రాశర ధ్రువ బాదరాయణ గుహ

     విదుర విభీషణ వినతాతనూభవ

               గజరాజ వాల్మీకి భుజగనాథ

     పవనతనూజ యుద్ధవ వసిష్ఠాదిభా

               గవతోత్తములు నీదుకరుణఁ బడసి

గీ. తావకీయాంఘ్రి సేవలఁ దగిలి జన్మ

     రహితులై కాంచి రట భన్మహితపదవి

     సురుచిరాకార ఉన్నవపురవిహార

     రాజగోపాల రాధామనోజఖేల.92

సీ. హలకులిశాంకుశ జలజశంఖరథాంగ

               కల్పకరేఖాప్రకాశితములు

     అభినవవికసనహల్లకదళనిభ

               పరిపూర్ణశోణభాభాసురములు

     హరజటాజూటనృత్త్యత్తరంగోజ్జ్వల

               గంగానదీజన్మకారణములు

     అఖిలమౌనీంద్రహృదంతర రంగస్థ

               లస్ఫురన్నాట్యవిలాసములును

గీ. భద్రకరములు భవదీయపదయుగములు

     నామనోవీధి నిలుపవే నలిననాభ

     సురుచిరాకార ఉన్నవపురవిహార

     రాజగోపాల రాధామనోజఖేల.

